
MEHRLI MAKTAB 
O‘QUVCHILARINING IJTIMOIY 
MOSLASHUVCHANLIK 
KO‘NIKMALARINI 
RIVOJLANTIRISHNING 
KONSEPTUAL MODELI
Xoliqulova Dilnoza Sheraliyevna
Qori Niyoziy nomidagi
Tarbiya pedagogikasi milliy instituti mustaqil izlanuvchisi

Annotatsiya: Ushbu maqolada uzoq vaqt davomida davolanayotgan bolalarga ta’lim beruvchi Mehrli maktab gospital 
maktablari tizimida o‘quvchilarning ijtimoiy moslashuvchanlik ko‘nikmalarini rivojlantirishning konseptual modeli ishlab 
chiqilgan va ilmiy jihatdan asoslab berilgan. Maqolada xalqaro tajriba, EACH va HOPE (Hospital Organisation for Peda
gogues in Europe) xartiyalari tamoyillari hamda zamonaviy gospital pedagogikasi modellari tahlil qilingan. Maqolada 
gospital ta’lim muhitida o‘quvchilarning psixologik-pedagogik xususiyatlarini inobatga olgan holda individual ta’lim yo‘na
lishlarini shakllantirish, ijtimoiy va kommunikativ ko‘nikmalarni rivojlantirish hamda ijtimoiy reabilitatsiyani ta’minlash me
xanizmlari yoritib berilgan.

Kalit so‘zlar: Mehrli maktab, gospital pedagogika, ijtimoiy moslashuvchanlik, konseptual model, individual ta’lim yo‘nal-
ishi, psixologik-pedagogik qo‘llab-quvvatlash.
Abstract: This article develops and scientifically substantiates a conceptual model for developing the social adapt-
ability skills of students within the system of Mehrli Maktab hospital schools, which provide education to children under-
going long-term treatment. The article analyzes international experience, the principles of the EACH and HOPE (Hospital 
Organisation for Pedagogues in Europe) charters, as well as modern models of hospital pedagogy. The article highlights 
mechanisms for forming individual educational pathways, developing social and communicative skills, and ensuring 
social rehabilitation in the hospital educational environment, taking into account the psychological and pedagogical char-
acteristics of students.

Key words: Mehrli Maktab, hospital pedagogy, social adaptability, conceptual model, individual educational pathway, 
psychological and pedagogical support.
Аннотация: В данной статье разработана и научно обоснована концептуальная модель развития навыков соци-
альной адаптивности учащихся в системе госпитальных школ “Mehrli maktab”, осуществляющих обучение детей, 
проходящих длительное лечение. В статье проанализированы международный опыт, принципы хартий EACH и 
HOPE (Hospital Organisation for Pedagogues in Europe), а также современные модели госпитальной педагогики. 
В статье освещены механизмы формирования индивидуальных образовательных траекторий, развития соци-
альных и коммуникативных навыков, а также обеспечения социальной реабилитации в условиях госпитальной 
образовательной среды с учётом психолого-педагогических особенностей учащихся.

Ключевые слова: Mehrli maktab, госпитальная педагогика, социальная адаптивность, концептуальная модель, 
индивидуальная образовательная траектория, психолого-педагогическая поддержка.

KIRISH
Og‘ir va uzoq davom etadigan somatik kasalliklarga chalingan hamda statsionar sharoitda davolanayotgan 

bolalarning ta’lim olish huquqini ta’minlash, ularning jamiyatdan ajralib qolishining oldini olish zamonaviy peda-
gogika va ta’lim menejmentining dolzarb masalalaridan biridir [1, 5, 8, 9].

BMTning Bola huquqlari to‘g‘risidagi konvensiyasi hamda HOPE va EACH xartiyalari qoidalariga ko‘ra, har 
bir davolanayotgan bola o‘z holatiga moslashtirilgan muhitda uzluksiz ta’lim olish huquqiga ega [1, 2].

O‘zbekiston Respublikasida statsionar tibbiyot muassasalarida uzoq muddat davolanayotgan bolalarning 
ta’lim-tarbiya olishi uchun Mehrli maktab gospital maktablari tizimi tashkil etildi. Biroq kasallik va davolanish 
jarayoni bilan bog‘liq ijtimoiy-emotsional va psixofiziologik o‘zgarishlar o‘quvchilarning ijtimoiy moslashuvchanlik 
ko‘nikmalarini rivojlantirishda o‘ziga xos yondashuvni talab etadi.

Ijtimoiy moslashuvchanlik o‘quvchining yangi psixologik va jismoniy muhitga moslashishi, muloqot va 
hamkorlik ko‘nikmalarini saqlab qolishi hamda sog‘aygach, o‘zining doimiy maktab muhitiga intellektual va 
emotsional yo‘qotishlarsiz qayta integratsiyalashuvini ta’minlaydi [4, 6, 7]. Ushbu tadqiqotning maqsadi Mehrli 
maktab o‘quvchilarida ijtimoiy moslashuvchanlik ko‘nikmalarini tizimli va samarali rivojlantirishga xizmat qiluv
chi konseptual modelni va uni amalga oshirish mexanizmlarini ishlab chiqishdan iborat.

MAVZUGA OID ADABIYOTLAR SHARHI
Gospital pedagogika va bolalarning ijtimoiy moslashuvi masalalari L.S. Vygotskiy, U. Bronfenbrenner, 

A. Bandura kabi olimlarning ilmiy qarashlarida muhim nazariy asosga ega.
L.S. Vygotskiy bolaning rivojlanishida ijtimoiy muhit va pedagogik qo‘llab-quvvatlashning ahamiyatini 

ta’kidlagan bo‘lsa, U. Bronfenbrenner bolaning rivojlanishini oila, maktab va ijtimoiy muhitning o‘zaro ta’siri 
bilan izohlaydi.

A. Bandura esa ijtimoiy o‘rganish, muloqot va xulq-atvorni shakllantirishda kuzatish hamda hamkorlikning 
rolini asoslab bergan.

Shuningdek, HOPE va EACH tashkilotlari tomonidan ishlab chiqilgan xalqaro tamoyillarda uzoq muddat 
davolanayotgan bolalarning uzluksiz ta’lim olishi, psixologik farovonligi va ijtimoiy integratsiyasini ta’minlash 
ustuvor vazifa sifatida belgilanadi. Ushbu nazariy va amaliy yondashuvlar Mehrli maktab o‘quvchilarining 
ijtimoiy moslashuvchanlik ko‘nikmalarini rivojlantirishning konseptual modelini ishlab chiqishda muhim ilmiy-
metodologik asos bo‘lib xizmat qiladi.

TADQIQOT METODOLOGIYASI
Tadqiqot jarayonida gospital ta’lim sohasidagi xalqaro va milliy amaliyotlar tahlil qilindi hamda ilmiy-metod-

ologik sintez amalga oshirildi.
UNC Children’s Hospital School, CHOP (Children’s Hospital of Philadelphia) Hospital School Program va 

UNC Health Care ta’lim xizmatlari tajribasidan bolaning davolanish davrida o‘z maktabi va tengdoshlari bilan 
aloqasini uzmaslik hamda tibbiy-pedagogik integratsiya mexanizmlari chuqur o‘rganildi [1, 3].

Ushbu muassasalarning tajribasi shuni ko‘rsatadiki, statsionar sharoitdagi ta’lim nafaqat akademik uzluk-
sizlikni ta’minlaydi, balki bolaga o‘zining doimiy turmush tarzi va tengdoshlar jamoasidan ajralmaganligini his 
qildirish orqali emotsional barqarorlik beruvchi psixologik hamyondosh vazifasini ham o‘taydi. AQSh tajribasida, 
shuningdek, shifoxonaga yotqizilgan birinchi kunlardanoq o‘quvchining asosiy maktabi bilan masofaviy axborot 
almashinuvi yo‘lga qo‘yiladi hamda tibbiyot xodimlari va o‘qituvchilar hamkorligida bolaning kunlik tibbiy muola-
jalar va o‘quv soatlarini muvofiqlashtiruvchi aniq jadvallar shakllantiriladi [3].

Chelsea Children’s Hospital School (CCHS), Great Ormond Street Hospital School (GOSH) hamda UCLH 
Children and Young People’s Services tajribasi asosida gospital maktablarda individual dars jadvallari va multi-
disiplinar guruhlar (shifokor, pedagog, psixolog, tyutor) ishini tashkil etish tamoyillari atroflicha ko‘rib chiqildi [2, 3].

Britaniya modelida har bir bolaning psixofiziologik holati va davolanish dinamikasiga mos ravishda mosla
shuvchan dars jadvallari tuziladi hamda uning kognitiv yuklamalari doimiy nazorat qilib boriladi [3]. Multidisiplinar 
guruh tarkibidagi mutaxassislarning har haftalik uchrashuvlari va o‘zaro axborot almashinuvi bolaga majmuaviy 
yondashuvni ta’minlash, ya’ni tibbiy reabilitatsiya jarayonini ta’limiy va psixologik qo‘llab-quvvatlash bilan uzviy 
bog‘lash imkonini beradi [3].

Yevropa Gospital Pedagoglari Tashkiloti (HOPE) Xartiyasi hamda EACH (European Association for Chil-
dren in Hospital) konsepsiyasi tahlil qilinib, gospital ta’limda bolaning ijtimoiy huquqlari va psixologik farovon-
ligini ta’minlash standartlari tadqiqotga metodologik asos qilib olindi [1, 2]. Ushbu xalqaro me’yoriy hujjatlar va 
tavsiyalarga ko‘ra, statsionar tibbiyot muassasalarida uzoq vaqt bo‘lgan bolalar uchun ta’lim jarayonini tashkil 
etish shunchaki ixtiyoriy tanlov emas, balki bolaning ajralmas insoniy huquqlaridan biri sifatida e’tirof etiladi. 
HOPE standartlari gospital pedagoglarning kasbiy va emotsional kompetensiyalariga yuqori talablar qo‘yish 
bilan birga, bolalarning ijtimoiy izolyatsiyaga tushib qolishining oldini olish hamda ularda sog‘ayishga bo‘lgan 
ichki motivatsiyani shakllantirish bo‘yicha aniq mexanizmlarni belgilab beradi [2].

“UchimZnaem” gospital maktablar loyihasi doirasida ishlab chiqilgan “O‘quvchining individual maxsus ehti-
yojlari kartasi” (KIOP) va “Caring School” yondashuvlari tahlil qilinib, ularning o‘quvchining psixologik-pedagogik 
xarakteristikasini aniqlashdagi o‘rni va amaliy ahamiyati o‘rganildi [4, 5]. Ushbu tajriba gospital ta’lim muhitida 
bolaning faqatgina bilish darajasini emas, balki uning kasallik sababli yuzaga kelgan jismoniy cheklovlari, char-
chash darajasi, emotsional fonining o‘zgaruvchanligi va muloqotga tayyorligini kompleks baholash imkonini 
yaratadi. “Individual maxsus ehtiyojlar kartasi” orqali har bir uzoq davolanayotgan o‘quvchi uchun shaxsiy-
lashtirilgan va uning imkoniyatlariga to‘liq mos keladigan ta’lim marshrutini belgilash imkoni paydo bo‘ladi [4].

Modelni shakllantirish va uni ilmiy-amaliy jihatdan asoslash jarayonida pedagogik modellashtirish, qiyosiy 
tahlil, ekspert baholash, kuzatuv va diagnostika metodlaridan foydalanildi. O‘quvchilarning emotsional-irodaviy, 
kommunikativ hamda bilish jarayonlarini baholashda va ulardagi ijtimoiy moslashuvchanlik darajasining dina-
mikasini o‘lchashda maxsus psixopedagogik diagnostika vositalari hamda moslashtirilgan test-so‘rovnomalar 
qo‘llanildi [4, 6]. Ushbu metodologik majmua gospital maktab sharoitida o‘quvchining individual rivojlanish trayek-
toriyasini aniq prognoz qilish va ta’lim-tarbiya jarayoniga tezkor hamda korreksion tuzatishlar kiritib borish 
imkoniyatini ta’minladi [4, 8].

TAHLIL VA NATIJALAR
Xalqaro tajriba va diagnostik ma’lumotlar tahlili shuni ko‘rsatadiki, gospital maktab o‘quvchilarining 96 % 

ga yaqini umumta’lim dasturlarini o‘zlashtirishga qodir va kognitiv defitsitga ega emas [4]. Biroq ularning 57 % 
idan ortig‘ida muloqot va emotsional-irodaviy sohada qiyinchiliklar, xavotirlik, doimiy tibbiy muolajalar sababli 
ijtimoiy passivlik kuzatiladi.

Ushbu muammolarni bartaraf etish uchun Mehrli maktab o‘quvchilarining ijtimoiy moslashuvchanlik ko‘nik-
malarini rivojlantirishning Konseptual Modeli ishlab chiqildi.

Konseptual modelning maqsadli bloki uzoq muddatli statsionar sharoitda bo‘lgan o‘quvchilarning psixo
logik farovonligini ta’minlash, ularda o‘zgaruvchan sharoitlarga moslashish, muloqot va hamkorlik ko‘nikmala-
rini shakllantirishni nazarda tutadi.

Diagnostik-tahliliy blok doirasida har bir o‘quvchi uchun “Individual ta’lim ehtiyojlar kartasi” tuziladi [4]. Ushbu 
kartada o‘quvchining palatadan chiqishga ruxsat yo‘qligi, gadjetlardan foydalanish cheklovi hamda yozuv ishla
ridagi qiyinchiliklar kabi tibbiy cheklovlari [4], diqqat, xotira va motivatsiya singari kognitiv va emotsional-irodaviy 
ko‘rsatkichlari [4, 6] hamda uning ijtimoiy-kommunikativ ehtiyojlari atroflicha qayd etib boriladi.

Mazmunli-faoliyatli blok o‘z ichiga bir necha amaliy yo‘nalishlarni qamrab oladi.

Birinchidan, bolaning sog‘lig‘i va joriy holatiga moslashtirilgan palatada yakka tartibda, guruh xonasida yoki 
gibrid/masofaviy ta’lim shakllarini nazarda tutuvchi Individual ta’lim marshruti (ITM) yo‘lga qo‘yiladi [4, 5].

Ikkinchidan, HOPE va GOSH maktablari tajribasiga tayanib, shifokorlar, gospital pedagoglar, psixologlar 
va ota-onalar o‘rtasida doimiy muloqot platformasini yaratish orqali multidisiplinar yondashuv ta’minlanadi [2, 3, 8].

Uchinchidan, badiiy-plastik va interaktiv didaktika, art-terapiya, loyiha ishlari hamda guruhli o‘yinlar kabi 
ijtimoiy-moslashtiruvchi pedagogik texnologiyalar vositasida bolalarning emotsional zo‘riqishi kamaytiriladi va 
hamkorlik ko‘nikmalari izchillik bilan rivojlantiriladi.

So‘nggi natija-baholash blokida esa o‘quvchilarning ijtimoiy faollik, mustaqillik, xavotirlikning kamayishi 
hamda muloqotga kirishuvchanlik kabi moslashuvchanlik ko‘rsatkichlari va uning dinamikasi doimiy ravishda 
baholanib boriladi.

Gospital ta’lim va psixopedagogik qo‘llab-quvvatlash bo‘yicha dunyo tajribasi shuni ko‘rsatadiki, davola
nayotgan bolalar uchun ta’lim jarayoni nafaqat bilimlarni berish, balki terapiya va ijtimoiy reabilitatsiya vositasi 
hamdir. UNC Children’s va CHOP (AQSh) tajribasida gospital maktab bolaning asosiy maktabi bilan doimiy 
aloqada bo‘lishini ta’minlab, uydagidek yoki maktabdagidek “normallik” hissini beradi [3].

Tadqiqot natijalari va xalqaro amaliyot (masalan, HOPE va CCHS tajribasi) ko‘rsatishicha, ijtimoiy 
moslashuvchanlikni shakllantirishda quyidagi uchta omil hal qiluvchi ahamiyatga ega:

Ota-ona va pedagog o‘rtasidagi ishonchli hamda uzviy muloqot boladagi xavotirlik va emotsional zo‘riqish 
darajasini keskin kamaytiradi. Gospital ta’lim sharoitida ota-onalar nafaqat kuzatuvchi, balki ta’lim-tarbiya va 
psixologik qo‘llab-quvvatlash jarayonining teng huquqli va faol ishtirokchisiga aylanadi [1, 4].

Ota-ona va o‘qituvchining hamkorlikdagi harakatlari bolada o‘z xavfsizligiga va kelajagiga bo‘lgan ishonchni 
mustahkamlaydi, uning tibbiy muolajalarga hamda o‘quv topshiriqlariga bo‘lgan ijobiy munosabatini shakllanti-
rishda hal qiluvchi rol o‘ynaydi [4, 5, 8].

Gospital pedagog ham yuksak emotsional empatiyaga, ham o‘quvchining tibbiy holati hamda dinami
kasiga qarab o‘quv yuklamasini va metodik usullarni doimiy moslashtira olish ko‘nikmasiga ega bo‘lishi lozim. 
Bu turdagi maktabda ishlaydigan o‘qituvchidan an’anaviy pedagogik bilimlardan tashqari, tibbiy-psixologik 
savodxonlik, maxsus gospital pedagogika texnologiyalari hamda krizisli holatlarda bolalar bilan muloqot qilish 
mahorati talab etiladi [4, 5, 8]. Pedagog bolaning toliqish darajasi, og‘riq va emotsional tushkunlik belgilarini o‘z 
vaqtida payqab, dars mazmunini tezkor va moslashuvchan ravishda o‘zgartirish kompetensiyasiga ega bo‘lishi 
zarur.

Guruhli va loyihaviy faoliyat bolaning o‘zini jamiyatdan va tengdoshlaridan izolyatsiya qilingan his etishidan 
xalos qiladi hamda uning ijtimoiy-kommunikativ ko‘nikmalarini saqlab qolish va rivojlantirishga xizmat qiladi. 
Palatadoshlari yoki boshqa gospital maktab o‘quvchilari bilan birgalikda kichik vaqtinchalik loyihalarda, art-tera

pevtik mashg‘ulotlarda hamda jamoaviy vaqtni mazmunli tashkil etish ishlarida qatnashish bolada hamkorlik, 
o‘zaro yordam va jamoada ishlash sifatlarini shakllantiradi [4, 6, 9]. Bu kabi doimiy ijtimoiy aloqalar bolaga kasallik 
va og‘riqlarga chalg‘ishiga, o‘zini to‘laqonli va faol jamiyat a’zosi sifatida his etishiga zamin yaratadi.

Taklif etilgan konseptual model Mehrli maktab muhitida uzoq davolanayotgan o‘quvchining ijtimoiy-psixo
logik, kognitiv va emotsional ehtiyojlarini to‘liq qamrab olishga hamda uni kelgusida sog‘ayganidan so‘ng 
o‘zining doimiy umumta’lim maktabiga va ijtimoiy muhitiga muvaffaqiyatli, minimal psixologik yo‘qotishlar bilan 
moslashuvini (reintegratsiyasini) ta’minlashga xizmat qiladi. Ushbu model ta’lim va reabilitatsiya jarayonining 
yaxlitligini ta’minlovchi tizimli poydevor vazifasini o‘taydi.

XULOSA VA TAKLIFLAR
Mehrli maktab o‘quvchilarining ijtimoiy moslashuvchanlik ko‘nikmalarini rivojlantirishning konseptual modeli 

gospital pedagogikaning ilg‘or xalqaro va milliy amaliyot tajribalariga, zamonaviy psixopedagogik tamoyillarga 
hamda ilmiy-metodologik yondashuvlarga tayanadi.

Tadqiqot va amaliy modellashtirish natijalari shuni ko‘rsatadiki, uzoq muddatli statsionar sharoitda davola
nayotgan bolalar uchun ta’lim jarayonini tashkil etish nafaqat bilimlarni uzatish vositasi, balki bolaning psixologik 
salomatligini saqlash, ijtimoiy deprivatsiyaning oldini olish hamda harakatlantiruvchi reabilitatsion muhitni yara
tishning muhim omilidir. Model doirasida taklif etilgan individual ta’lim marshrutlari va multidisiplinar hamkorlik 
mexanizmlari gospital ta’lim tizimini sifat jihatidan yangi bosqichga olib chiqishga va har bir bolaga alohida 
shaxs sifatida individual yondashishga imkon beradi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

